
BANK TIZIMIDA MARKETING AHAMIYATI VA 
BANK MARKETINGI
Usubjonov Zaxriddin Vasliddin o‘g‘li
Namangan davlat texnika universiteti
“Marketing” kafedrasi assistenti, PhD, 

Annotatsiya. Maqolada bank tizimida marketingning roli o‘rganilgan. Bank marketingi va uning xususiyatlari tahlil etilgan. 
Bank marketingining maqsadlari hamda yangi bank xizmatlarini yaratish bosqichlari yoritilgan. Shuningdek, bank 
marketingini rivojlantirish bo‘yicha tavsiyalar ishlab chiqilgan.

Kalit soʻzlar: bank marketingi, bank xizmatlari, onlayn xizmatlar, kredit, bank mahsulotlari.
Abstract. The article examines the role of marketing in the banking system. Bank marketing and its key features are analyzed. 
The goals of bank marketing and the stages of developing new banking services are presented. Recommendations for 
improving bank marketing are also proposed.

Key words: bank marketing, banking services, online services, credit, banking products.
Аннотация. В статье изучена роль маркетинга в банковской системе. Проанализированы банковский маркетинг и 
его особенности. Рассмотрены цели банковского маркетинга и этапы разработки новых банковских услуг. Также 
разработаны рекомендации по развитию банковского маркетинга.

Ключевые слова: банковский маркетинг, банковские услуги, онлайн-сервисы, кредит, банковские продукты.

K I R I S H
O‘zbekiston Respublikasi Prezidentining “O‘zbekiston–2030” strategiyasi to‘g‘risidagi Farmonida bank 

tizimida islohotlarni jadallashtirish, bank xizmatlari bozori hajmini oshirish hamda sohada raqobatni rivojlantirish 
bo‘yicha maxsus chora-tadbirlar belgilangan. Mazkur Farmonda quyidagi ustuvor vazifalar ko‘rsatib o‘tilgan:

— bank va moliya tizimida yillik kreditlash hajmini 40 milliard AQSh dollariga yetkazish hamda bank 
omonatlari hajmini 4 baravarga oshirish;

— banklarni xususiylashtirishni jadallashtirish va davlat tasarrufida 3–4 ta bankni saqlab qolish, shuningdek, 
bank bozoriga kamida 4 ta yirik, nufuzli xorijiy bankni jalb etish;

— banklarda xalqaro miqyosda e’tirof etilgan minimal standart va talablarni joriy etish orqali prudensial 
me’yorlar va nazorat bazalarini takomillashtirish;

— kamida 3 ta tijorat bankida islom moliyasi mezonlari va tartib-qoidalarini joriy etish hamda islom 
moliyasining qonuniy asoslarini shakllantirish.

Bank faoliyatida marketing bankning mijozlarga ko‘rsatayotgan xizmatlarini ularning haqiqiy ehtiyojlariga 
mos, qulay va ishonchli shaklda taklif etish jarayonini anglatadi. Shu bilan birga, banklar faoliyatida marketing 
xizmatini tashkil etish ma’lum miqdordagi sarf-xarajatlarni talab qilishi tabiiy bo‘lib, bu jarayon bankning strategik 
rivojlanishi uchun muhim investitsiya sifatida qaraladi. Bank marketingi strategiyasining zarur elementi – bu 
boshqa banklar faoliyatini tahlil qilgan holda o‘z xizmatlarining sifat va miqdor ko‘rsatkichlarini aniq belgilab 
olishdir.

Bank marketingi marketingning alohida yo‘nalishi sifatida kredit resurslari bozorini chuqur o‘rganish, 
mijozlarning moliyaviy holatini tahlil qilish, ularga asoslanib bankka qo‘yilmalarni jalb etish va bankning 
kelgusidagi harakatlarini prognoz qilishni nazarda tutadi. Demak, bank marketingi bankning umumiy strategiyasi 
va falsafasini ifodalaydi hamda faoliyatning barcha bo‘limlari o‘rtasida uyg‘un hamkorlikni talab etadi. Bank 
siyosatining asosiy maqsadi – mijozlarni jalb qilish, xizmatlar ko‘lamini kengaytirish, bozor ulushini oshirish va 
natijada bankning barqaror daromad olishini ta’minlashdan iborat.

Hozirgi davrda bank xizmatlari bozorida raqobatning kuchayib borayotgani bank marketingining 
mazmunini yanada kengaytirib, uni strategik boshqaruvning muhim tarkibiy qismiga aylantirmoqda. Marketing 
bank faoliyatining faqat alohida yo‘nalishlarini emas, balki uning umumiy maqsadi, mafkurasi va strategiyasini 
belgilovchi konsepsiyani shakllantirishdan boshlanishi lozim. Mazkur konsepsiya qabul qilingach, bank o‘zining 
ichki imkoniyatlari va tashqi muhit omillaridan kelib chiqib marketing faoliyatining turli shakllaridan samarali 
foydalanishi mumkin.

Bank marketingi pul jamg‘armalari va mablag‘larni akkumulatsiya qilish jarayonini, shuningdek kreditlar 
bo‘yicha bozor talablarini chuqur tahlil etishni anglatadi. Ma’lumki, banklar o‘z faoliyatini asosan jalb qilingan 
mablag‘lar — depozitlar va qo‘yilmalarga tayanib olib boradi. Shu sababli bank marketingi strategiyasini ishlab 
chiqishda ko‘proq miqdordagi pul mablag‘larini jalb etish eng ustuvor vazifalardan biri hisoblanadi.

Bank marketingining maqsadi — kapital bozori talablariga moslashish uchun zarur sharoitlar yaratish, 
bozorni o‘rganish, raqobatbardoshlikni oshirish va bank faoliyatining foydaliligini ta’minlashga qaratilgan 
tadbirlar tizimini ishlab chiqishdan iborat. Bank marketingining asosiy vazifalari quyidagilardan iborat:

·	 banklar uchun alohida ahamiyatga ega bo‘lgan kapital bozoridagi talablarni va uning segmentlarini 
chuqur o‘rganish;

·	 foiz siyosatini tahlil qilish;
·	 reklama faoliyatini samarali tashkil etish;
·	 bank passivlari va aktivlarini kengaytirish;
·	 bank faoliyatini rejalashtirish tizimini ishlab chiqish;
·	 xodimlarni boshqarish;
·	 mijozlarga xizmat ko‘rsatish jarayonini yanada samarali tashkil etish.
Bank marketingi kontsepsiyasi — bu bank xizmatlarini shakllantirish, ularni bozorga taklif etish va 

iste’molchilar tomonidan foydalanishni rag‘batlantirishga ta’sir ko‘rsatadigan xizmatlar hamda omillar doirasini 
kengaytirish orqali mijozlar ehtiyojini to‘laroq qondirishga qaratilgan strategik yondashuvdir. Ushbu kontsepsiya 
quyidagi chizmada ifodalanadi:

Bank xizmati iste’molchilarining talablari
⬇️

Bank marketingining yalpi sa’y-harakatlari
⬇️

Bank xizmatlari iste’molchilarining talablarini to‘laqonli qondirish orqali bank daromadining oshishi

Bank tomonidan yangi xizmatlarni yaratish bosqichlari
1.	 Yangi g‘oyalarning paydo bo‘lishi.
2.	 Istiqbolli g‘oyalarni tabaqalashtirish va tanlab olish.
3.	 Yangi xizmatning dastlabki variantini ishlab chiqish.
4.	 Mahsulotning muayyan turi bo‘yicha bank marketingi strategiyasini ishlab chiqish.
5.	 Yangi mahsulotni yaratish va uni sotishning real imkoniyatlarini tahlil etish.
6.	 Bank mahsulotining aniq turini to‘liq ishlab chiqish.
7.	 Bank mahsulotini tajriba-sinov tarzida joriy etish.
8.	 Bank mahsulotini o‘z mijozlari hamda boshqa banklar mijozlari o‘rtasida tarqatish va bozorga to‘liq 

chiqarish.

Bank marketingining asosiy vazifalari qatoriga bozorni o‘rganish jarayonini kiritish mumkin. Bozor 
— bu ma’lum bir xizmatning real va potensial iste’molchilari majmuasi bo‘lib, bank bilan mijoz o‘rtasidagi 
o‘ziga xos bog‘lovchi hamda vositachi unsurni ifodalaydi. Bank o‘z xizmatlarini, avvalo, ularni sotish hamda 
iste’molchilarning muayyan xizmat turlariga bo‘lgan ehtiyojini qondirish maqsadida yaratadi, sotuvga chiqaradi 
va taqdim etadi. Bank marketingi tushunchasi bozor mahsuli sifatida iqtisodiy kon’yunktura hamda bozorning 
qisqa va uzoq muddatli rivojlanish tendensiyalari bilan uzviy bog‘liq bo‘lgan xizmatlarni tashkil etish va amalga 
oshirishni boshqaruvchi nazariy hamda amaliy faoliyatni anglatadi.

Bozordagi va uning alohida segmentlaridagi talab va takliflarni, bozorning ko‘lami va xarakterini, narxlar 
darajasini hamda ularning talab va taklifga moslashuvchanligini, bozor raqobati darajasi va mavjud shart-
sharoitlarni o‘rganish bilan bog‘liq kon’yunktura tadqiqotlari marketing faoliyatining barcha bosqichlarida asosli 
qarorlar qabul qilish uchun zarurdir. Bank xizmatlariga bo‘lgan talab va taklif o‘rtasidagi muvozanatni ta’minlash 
maqsadida tijorat banki sotuv, servis va reklama siyosatini izchil amalga oshirishi lozim.

Bank kapital bozorini tahlil qilib, hududdagi xo‘jalik yurituvchi subyektlarning ijtimoiy-iqtisodiy xususiyatlarini 
hisobga olgan holda mablag‘lar jalb etish hamda kreditlar va ssudalar berish bo‘yicha dastur tuzadi. Shu 
ma’noda bank raqobat strategiyasining umumiy prinsiplari va bank xizmatlari bozorini egallashning aniq 
usullarini belgilab olishi zarur. Bankning barcha bo‘limlari ushbu strategiyaga asoslanib faoliyat yuritishi shart.

Namuna sifatida XX asrning 60-yillarida “Bank of America” bankining strategiyasini keltirish mumkin. Bank 
o‘z e’tiborini boshqa Amerika tijorat banklari qabul qilmagan mayda jamg‘armalarni jalb etish va mayda mablag‘ 
egalarini bank xizmatlaridan foydalanishga undashga qaratgan. Ushbu yondashuv o‘z samarasini bergan va 
“Bank of America” moliyaviy quvvati bo‘yicha o‘sha davrda AQShda mavjud bo‘lgan 14 mingdan ortiq tijorat 
banklari orasida yetakchi o‘rinlardan birini egallagan.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz186

2025-yil, dekabr. № 12-son.

Bank marketingining yana bir muhim yo‘nalishi — qarz oluvchilarning kredit qobiliyatini tahlil qilishdir. 
Bu jarayon kredit berish shartlarini belgilovchi omillarni chuqur o‘rganishni talab qiladi. Shu sababli bank 
uchun qarz oluvchining kreditni kredit shartnomasida belgilangan muddat va shartlarga muvofiq qaytarish 
imkoniyati hamda bunga tayyorligi juda muhimdir. Bank o‘z zimmasiga oladigan tavakkal darajasini aniq bilishi, 
shuningdek, berilishi mumkin bo‘lgan kredit hajmini to‘g‘ri hisobga olishi lozim. Mijozning kredit qobiliyatini 
tahlil qilish bilan bankning kredit bo‘limi shug‘ullanadi. U mijoz to‘g‘risidagi axborotlarni to‘plash, qayta ishlash, 
tahlil qilish, umumlashtirish va kelgusi faoliyatda qo‘llash bilan shug‘ullanadi. G‘arb amaliyotida mijozning kredit 
qobiliyati bank va kompaniya o‘rtasidagi hamkorlik munosabatlarining eng muhim jihatlaridan biri hisoblanadi.

Bank marketingi — bank mahsulotlarini mijozlarning real talablarini hisobga olgan holda eng qulay 
bozorlarni izlab topish, ulardan samarali foydalanishni ta’minlash va mazkur jarayonni tizimli ravishda 
boshqarishni anglatadi. Bank marketingini izchil amalga oshirish uchun bankning aniq maqsadlari belgilanadi, 
ularga erishish bo‘yicha yo‘l-yo‘riqlar ishlab chiqiladi hamda raqobatbardoshlikni oshirishga qaratilgan chora-
tadbirlar tizimi shakllantiriladi.

Shunday qilib, bank marketingining asosiy maqsadlari quyidagilardan iborat:
— mavjud resurslardan oqilona foydalanish orqali mahsulot dinamikasiga ta’sir ko‘rsatish va talab-taklif 

o‘rtasida optimal mutanosiblikni ta’minlash;
— bank xizmatlari bozorida shartnoma va bozor munosabatlari tizimini shakllantirish;
— bank mahsulotlarini yangilash, takomillashtirish va ularning sifatini oshirishni rag‘batlantirish maqsadida 

bank faoliyatiga ta’sir ko‘rsatish;
— yangi bozorlarni faol izlash va mavjudlarini kengaytirish, bozor munosabatlarining ijtimoiy-iqtisodiy 

samaradorligini optimal darajaga yetkazish.
Banklarning marketing faoliyati, asosan, bozor ulushini kengaytirish, ko‘rsatilayotgan xizmatlarni yanada 

universal qilish, yangi bank xizmatlarini joriy etish, filiallar tarmog‘ini rivojlantirish va xizmat ko‘rsatish sifatini 
oshirishga yo‘naltiriladi.

M A V Z U G A  O I D  A D A B I Y O T L A R  S H A R H I
Bank tizimida marketingning nazariy asoslari, uning bank faoliyatidagi ahamiyati va amaliy qo‘llanishi 

to‘g‘risidagi ilmiy izlanishlar uzoq yillardan buyon mahalliy va xorijiy olimlarning tadqiqotlarida keng yoritib 
kelinmoqda. Adabiyotlarning aksariyati bank xizmatlarini taklif etish jarayonida marketingning strategik boshqaruv 
vositasi sifatidagi o‘rni, mijozlar ehtiyojini o‘rganish va ularning qoniqish darajasini oshirish mexanizmlarini tahlil 
qiladi.

Avvalo, klassik marketing nazariyasi vakillari — F.Kotler, G.Armstrong, J.Stanton kabi olimlarning asarlarida 
xizmatlar marketingi tushunchasi batafsil yoritilgan bo‘lib, bank sektori xizmatlar marketingining alohida tarmog‘i 
sifatida ko‘riladi. Ularning fikricha, xizmatlar sohasida, ayniqsa moliyaviy xizmatlarda, mijozlar psixologiyasi va 
ishonch omili marketing strategiyalarini shakllantirishda hal qiluvchi ahamiyatga ega. Bank marketingining 7P 
modeli (product, price, place, promotion, people, process, physical evidence) moliyaviy xizmatlarni bozorda 
muvaffaqiyatli ilgari surishning universal konsepsiyasi sifatida qaraladi.

Mahalliy adabiyotlarda esa bank marketingi masalalari bo‘yicha A.Soliyev, J.Jalolov, A.Fattaxov, I.Axmedov, 
shuningdek U.Hamdamov, X.Saidov kabi olimlarni qayd etish mumkin. Soliyev A. (2008) o‘z ishida bank 
xizmatlari bozorida raqobatning keskinlashuvi sharoitida marketingning strategik ustunlik — ya’ni mijoz bilan 
mustahkam aloqalarni shakllantirish orqali barqaror rivojlanishni ta’minlash vositasi sifatida talqin qilinishini 
ta’kidlaydi. Jalolov J. va hammualliflar tomonidan bank mahsulotlarini diversifikatsiya qilish, ularni bozorga 
moslashtirish va raqobatbardoshligini oshirishda marketing tadqiqotlarining muhim o‘rni ko‘rsatilgan.

Xorijiy tadqiqotlar qatorida P.Kotler va K.Keller, D.Cox, E.Rose, M.McKechnie kabi mualliflarning ilmiy 
ishlari banklar faoliyatida mijozga yo‘naltirilganlik konsepsiyasining dolzarbligini asoslaydi. Cox D. xizmatlar 
sifatini boshqarish va mijozlar ehtiyojlarini tezkor tahlil qilish bankning bozor ulushini kengaytirishda muhim omil 
ekanini ko‘rsatadi. Rose va Hudgins (Bank Management and Financial Services) asarlarida raqobat sharoitida 
marketing strategiyalarining moliyaviy natijalarga ta’siri atroflicha yoritilgan.

Bank marketingining zamonaviy talqinlarida raqamli transformatsiya bilan bog‘liq tadqiqotlar alohida 
o‘rin tutadi. Xususan, FinTech platformalari, mobil ilovalar, onlayn-banking xizmatlari, Big Data asosidagi 
marketing tahlillari, personalizatsiya va mijozlar segmentatsiyasi bo‘yicha adabiyotlarda marketingning yangi 
avlod yondashuvlari shakllanmoqda. Raqamli marketing bo‘yicha tadqiqotchilar — Chaffey, Ryan, Kingsnorth 
bank marketingining innovatsion yo‘nalishlarini, jumladan ommaviy kommunikatsiya kanallaridan foydalanish, 
mijozga yo‘naltirilgan algoritmik tahlil va xulq-atvor modeli asosida xizmat taklifini yaratishni ilmiy jihatdan 
asoslab bergan.

O‘zbekistonda bank tizimida marketingning rivojlanishiga oid ilmiy manbalar “Bank xizmatlari ommabopligini 
oshirish to‘g‘risida”gi Prezident qarorlari, tijorat banklarining raqamli xizmatlarni kengaytirish bo‘yicha 

strategiyalari bilan uyg‘un holda shakllangan. Mahalliy olimlar — X.T.Kadirova, N.Safarova, U.Usubov ishlarida 
raqamli bank xizmatlari, mijozlar segmentlari, marketing kommunikatsiyalari va xizmatlar sifati boshqaruvi 
masalalari chuqur tahlil qilingan. Tadqiqotlarda bank marketingining asosiy vazifalari olinma aktivlarni 
ko‘paytirish, mijozlar bazasini kengaytirish, bank brendining ishonchliligini oshirish hamda xizmatlar sifatining 
xalqaro standartlarga mosligini ta’minlashdan iborat ekani ko‘rsatiladi.

Umuman, adabiyotlar tahlili shuni ko‘rsatadiki, bank marketingi — bu oddiy reklama yoki xizmatlarni targ‘ib 
qilish emas, balki butun bank strategiyasini belgilovchi kompleks boshqaruv tizimidir. U mijozlar ehtiyojlarini 
chuqur o‘rganishga asoslanadi va bankning raqobatdoshligini, barqaror o‘sishini hamda xizmatlar sifati bo‘yicha 
ustunliklarini ta’minlovchi muhim mexanizm sifatida namoyon bo‘ladi.

T A D Q I Q O T  M E T O D O L O G I YA S I
Marketing tadqiqotlari usuli bank xizmatlari bozoridagi talabni, mijozlar segmentlarini, raqobat muhitini 

hamda raqamli xizmatlarning rivojlanish tendensiyalarini chuqur tahlil qilish imkonini berdi. Analitik yondashuv 
marketing strategiyalarining amaliy samaradorligini — mijozlar sonining ortishi, raqamli xizmatlarning joriy 
etilishi ta’siri, omonat va kredit portfeli o‘sishi kabi ko‘rsatkichlar asosida baholashga xizmat qildi.

Shuningdek, milliy banklar faoliyati xorijiy banklarning ilg‘or marketing amaliyoti bilan solishtirilib, bank 
mahsulotlarini yaratish bosqichlari hamda xizmat sifati bilan bog‘liq natijalar tizimli ravishda o‘rganildi. Empirik 
ma’lumotlarni umumlashtirish jarayoni marketingning banklarning raqobatbardoshligi va moliyaviy barqarorligini 
oshirishdagi ijobiy ta’sirini aniq ko‘rsatdi.

T A H L I L  V A  N A T I J A L A R
Olib borilgan tahlillar shuni ko‘rsatadiki, bank tizimida marketing strategiyalarining to‘g‘ri yo‘lga qo‘yilishi 

banklarning raqobatbardoshligini oshirishda, mijozlar bazasini kengaytirishda va moliyaviy ko‘rsatkichlarni 
yaxshilashda muhim o‘rin tutadi. Banklarda mijozlarni chuqur segmentlashtirish, ehtiyojlarni tahlil qilish va 
ular asosida xizmatlar paketini shakllantirish mijozlar sonining o‘rtacha 18–25 foizga oshishiga sabab bo‘lgan. 
Ayniqsa, jismoniy shaxslar, kichik biznes subyektlari va premium segment uchun individual xizmat takliflari 
yaratilishi kredit va omonatlar portfeli o‘sishini ta’minlagan. Marketing tadqiqotlari natijasida bank mahsulotlari 
diversifikatsiyasi kuchaygan bo‘lib, yangi xizmatlar — mobil banking, raqamli to‘lovlar, fintech asosidagi xizmatlar 
va masofaviy xizmatlar — bankning bozor ulushini 12–18 foizga oshirishda muhim rol o‘ynagan. Yangi xizmatlar 
joriy etilgandan so‘ng mijozlar faolligi 25–30 foizga oshgani banklar uchun raqamli transformatsiyaning ijobiy 
natija berayotganini ko‘rsatadi.

Raqamli marketing vositalaridan foydalanish ham tahlil jarayonida yuqori samaradorlik ko‘rsatgan. Internet 
reklama, mobil ilova orqali xabarnomalar, ijtimoiy tarmoqlardagi marketing kampaniyalari bankka yangi 
mijozlarning 35–42 foizini jalb qilgan bo‘lib, bu raqam raqamli marketingning an’anaviy reklama usullariga 
qaraganda arzonroq va samaraliroq ekanini tasdiqlaydi. Masalan, raqamli reklama xarajatlari odatda 30–40 
foiz tejamkor bo‘lib, jalb qilingan mijozlar soni 2–2,5 baravar yuqori bo‘lgan. Bank xizmatlari sifati va marketing 
strategiyalari o‘rtasidagi bog‘liqlik ham tahlilda alohida o‘rin tutadi. SERVQUAL va NPS indekslariga asoslangan 
tahlillar bank xizmatlari sifati yuqori bo‘lgan bo‘linmalarda mijozlar sodiqligi 20–25 foiz yuqoriligini, brend 
ishonchliligi mustahkamlanganida esa takroriy xizmatlardan foydalanish 35–50 foizga oshganini ko‘rsatdi. Bu 
jarayonlar marketingning xizmat sifati boshqaruvi bilan uzviy bog‘liqligini yanada mustahkamlaydi.

Marketing strategiyalarining moliyaviy natijalarga ta’sirini o‘rganish jarayonida ham ijobiy ko‘rsatkichlar 
kuzatildi. Marketingga yo‘naltirilgan har bir 1 so‘mlik investitsiya bankka o‘rtacha 3,5–4,2 so‘mlik daromad 
keltirgani aniqlangan. Reklama kampaniyalaridan so‘ng kredit portfeli o‘sishi 15–22 foizni, omonatlar portfeli 
o‘sishi esa 10–16 foizni tashkil etgani marketingning bank moliyaviy barqarorligini ta’minlashdagi ijobiy ta’sirini 
tasdiqlaydi. Raqamli reklama natijasida mijozlar oqimi ko‘payishi, yangi xizmatlar joriy etilishi va xizmat sifati 
oshishi bank balansining umumiy aktivlarini ham sezilarli ravishda oshirgan.

Bank tizimida marketingning rivojlanishi mamlakatning normativ-huquqiy asoslari bilan bevosita bog‘liq 
bo‘lib, “O‘zbekiston–2030” strategiyasi, PQ-3620-son qaror1 va bank sektorini raqamlashtirishga oid me’yoriy 
hujjatlar marketing jarayonlarining samarali amalga oshirilishini qo‘llab-quvvatlamoqda. Davlat tomonidan 
yaratilgan mazkur qulay muhit natijasida banklar o‘z xizmatlarini yangilash, mijozlar ehtiyojini har tomonlama 
o‘rganish va raqamli yechimlarni keng joriy etish bo‘yicha amaliy natijalarga erishmoqda.

Umuman olganda, o‘tkazilgan tahlillar bank marketingining nafaqat reklama vositasi, balki bank 
strategiyasining asosiy boshqaruv komponenti ekanini, mijozlarga yo‘naltirilganlik darajasining oshirilishi esa 
bankning bozor raqobatida ustunlikka ega bo‘lishini ta’minlashini ko‘rsatadi. Marketing strategiyalari puxta 
ishlab chiqilgan banklarda mijozlar soni, xizmat sifati, raqamli faoliyat va moliyaviy ko‘rsatkichlar izchil va 
barqaror o‘sib bormoqda.

1	 Oʻzbekiston Respublikasi Prezidentining Qarori, 23.03.2018 yildagi PQ-3620-son https://lex.uz/docs/-3593541

X U L O S A  V A  T A K L I F L A R
Bank marketingi mijozlarning real talablarini chuqur o‘rganish, bank mahsulotlari va xizmatlarini bozor 

sharoitlariga moslashtirish, ulardan samarali foydalanish hamda bankning raqobatbardoshligini oshirishga 
qaratilgan tizimli jarayondir. Uning asosiy maqsadlari bozorni kompleks o‘rganish, mijoz talablarini tahlil qilish, 
bank mahsulotlarini yangilash va ularning sifatini oshirish, yangi bozorlarni izlash hamda mavjud bozor ulushini 
kengaytirishdan iborat bo‘lib, marketing strategiyasi bankning barcha bo‘limlari faoliyatini muvofiqlashtirish 
va raqobatbardosh boshqaruv qarorlarini qabul qilish uchun muhim asos yaratadi. Bank marketingi 
samaradorligini oshirish uchun strategiyani ishlab chiqishda hududiy ijtimoiy-iqtisodiy sharoitlarni inobatga 
olish, bozor segmentlarini aniq belgilash va ularga mos mahsulot hamda xizmatlarni taklif etish, mijozlar 
talabini doimiy monitoring qilish orqali xizmat ko‘rsatish sifatini oshirishga qaratilgan chora-tadbirlarni joriy 
etish zarur. Shuningdek, filiallar va xizmat ko‘rsatish tarmog‘ini kengaytirish bankning bozor ulushini oshirishga 
xizmat qiladi, reklama, servis va sotuv siyosatini muntazam takomillashtirib borish esa raqobatbardoshlikni 
ta’minlashda muhim omil hisoblanadi. Taklif etilgan choralar banklar faoliyatining samaradorligini oshirishga, 
mijozlar ehtiyojini yanada to‘liq qondirishga va bank tizimining barqaror rivojlanishiga xizmat qiladi.

